
Annotatsiya. Ushbu maqolada pedagogik muloqotning psixologik xususiyatlari, uning 

monologik va dialogik shakllari, o‘qituvchi–o‘quvchi munosabatlarida namoyon bo‘ladigan 

uslublar tizimli ravishda tahlil qilinadi. Pedagogik muloqotning turli darajalari - yuqori, 

o‘rtacha va quyi shakllari hamda ular ta’lim jarayoniga ta’siri yoritiladi. Shuningdek, 

diktatorlik, nokontakt, tabaqalashtirilgan diqqat, giporefleks, giperrefleks, qaysarlik, 

avtoritar va faol o‘zaro ta’sir kabi o‘qituvchi xulq-atvori modellarining mazmuni ochib 

beriladi. Maqolada optimal kommunikatsiyani shakllantirish, samarali muloqot to‘siqlarini 

bartaraf etish va talabalarning tashabbuskorligini qo‘llab -quvvatlash bo‘yicha amaliy 

tavsiyalar keltirilgan. 

Kalit so‘zlar: pedagogik muloqot, dialogik yondashuv, o‘qituvchi modeli, kommunikativ 

to‘siqlar, o‘zaro ta’sir, talaba faolligi, psixologik xususiyatlar. 

Аннотация. В данной статье рассматриваются психологические особенности 

педагогического общения, его монологические и диалогические формы, а также 

различные модели поведения преподавателя в процессе взаимодействия с учащимися. 

Анализируются уровни педагогического общения — высокий, средний и низкий, и их 

влияние на образовательный процесс. Подробно раскрываются модели поведения 

учителя, такие как диктаторская, неконтактная, дифференцированного внимания, 

гипорефлексивная, гиперрефлексивная, упрямая, авторитарная и модель активного 

взаимодействия. В статье приводятся рекомендации по устранению 

коммуникативных барьеров, формированию оптимального педагогического общения 

и поддержке учебной инициативы студентов. 

Ключевые слова: педагогическое общение, диалог, модель учителя, 

коммуникативные барьеры, взаимодействие, активность студентов, 

психологические особенности. 

Abstract. This article analyzes the psychological characteristics of pedagogical 

communication, including its monologic and dialogic forms, and various teacher behavior 

models observed in interaction with students. It examines different levels of p edagogical 

communication—high, medium, and low—and their impact on the educational process. 

Detailed descriptions are provided of teacher behavior models such as dictatorial, non -

contact, differentiated attention, hyporeflexive, hyperreflexive, stubborn, a uthoritarian, and  

active interaction models. The article also offers practical recommendations for overcoming 

communication barriers, establishing effective pedagogical communication, and 

encouraging students’ academic initiative. 

Keywords: pedagogical communication, dialogic approach, teacher behavior model, 

communication barriers, interaction, student initiative, psychological features.  

 

Oliygohlarda psixologik mashg‘ulotlarni o‘tkazish tajribasidan ma’lumki, talabalarga 

O‘zining kasbiy sifatlarini takomillashtirish jarayonida pedagogik muloqotning o‘rni 

muhimligi bilan alohida ahamiyatga ega. Pedagogik muloqotning monologik va dialogik 

shakllari bir-biriga qarama- qarshiligini ta’kidlash joiz. Monologik muloqotda sub’ekt- 

ob’ekt munosabatlari mavjud,o‘quvchi, talaba, sinf, gurux muloqotning ob’ekti hisoblanadi. 

Dialogik muloqotda  sub’ekt- sub’ekt munosabati mavjud bo‘lib, o‘qituvchi bilan o‘quvchi 

muloqoti o‘zaro hamkorlikka asoslanadi va ta’limni insonparvarlashtirishga xizmat qiladi. 

Hamkorlikka asoslangan pedagogik muloqot ta’limga ijodkorlik ruhini bag‘ishlaydi.  

Guruxda, o‘quv jarayonida o‘qituvchi bilan talabalar o‘rtasidagi pedagogik muloqotni 

shartli ravishda uchta darajaga ajratish mumkun. Pedagogik muloqotning yuqori darajasi 

o‘zaro ishonch, bir birini to‘g‘ri tushunish, samimiylik xarakterda namoyon bo‘ladi. 

Muloqot o‘rtacha darajada bo‘lishi, shuningdek, quyi darajada bir-birini tushunmaslik, 

begonalik sovuqlik tavsifida ham mavjud bo‘ladi. 

Pedagogik muloqot V. G. Anan’ev ta’kidlaganidek, o‘qituvchi- o‘quvchi 

munosabatlarida ijobiy yoki salbiy xarakterda ham ko‘zga tashlanadi. Ijobiy muloqot- 

ma’qullash, rag‘batlantirish, maqtash, hazil- mutoyiba, iltimos, maslahat tavsifiga ega. 

Muloqotning salbiy ko‘rinishi – tanbeh berish, mazag‘ qilish, ta’na qilish, do‘q-

po‘pisa,haqoratlash tavsifiga ega bo‘ladi. 

Kommunikativ o‘zaro ta’sirning yuqorida keltirilgan turli uslublari ta’lim jarayonida 

o‘quvchilar bilan muloqotda o‘qituvchi xulqining bir necha modellarini vujudga keltiradi 

(yaratadi). Psixologiya fanida ular shartli ravishda quyidagicha ifodalanadi.  

1. Diktatorlik modeli. Bunday xulqli o‘qituvchi o‘zini juda balandparvoz tutadi, talabalar 

uning uchun hech narsa emas; oddiy tinglovchi xolos. Hech bir shaxsiy o‘zaro ta’sir 

ko‘rsatishi sodir bo‘lmaydi. Pedagogik funksiyasi ta’limiy axborotlarni yetkazishdan iborat.  

2. Nokontakt(“Xitoy devori”) modeli. O‘qituvchi xulqining bu modeli o‘zining 

psixologik xususiyatlariga ko‘ra diktatorlik modeliga yaqin turadi. Farqi shundaki 

o‘qituvchi bilan ta’lim oluvchi bir-biridan ozgina xabardor. O‘zaro xamkorlik qilishga 

intilish yo‘q. O‘qituvchi o‘zini katta tutadi, talaba bilan dialogik muloqot qilinmaydi.  

3. Tabaqalashtirilgan  diqqat modeli. Bu model o‘qituvchining tanlangan ayrim talaba 

bilan muloqotga bo‘lishiga asoslanadi. O‘qituvchi talabalar jamoasi bilan emas, ayrim 

iqtidorli yoki bo‘sh o‘zlashtiruvchi o‘quvchi bilan muloqotda bo‘lib, talabalar jamoasi 

haqida muloxaza (fikr) bildiradi. Buning natijasida o‘qituvchi- talaba tizimida o‘zaro 

tarbiyaviy ta’sir o‘tkazishning yaxlitligiga putur yetadi. 

4. Giporefleks modeli. Bunday xulqli o‘qituvchi pedagogik muloqotda o‘zi bilan o‘zi 

ovora, gapi monologik xarakterda, tinglovchilarga e’tibor bermaydi. Natijada muloqot 

qiluvchilar bir- biridan ajralib qoladi, ta’lim- tarbiyaviy ta’sir yo‘q darajada.  

5. Giperrefleks modeli. O‘qituvchining bunday xulqi psixologik –xususiyatiga ko‘ra 

oldingi giporefleks modilining qarama - qarshisidir. O‘qituvchi muloqot chog‘ida o‘zaro 

tarbiyaviy ta’sir o‘tkazishning mazmundan ko‘ra tashqi jihatiga ko‘proq e’tibor qaratadi, 

jahldor. Natijada o‘qituvchining asabbuzarligi talabalarning qarshi hatti- harakatlariga  turli 

holatlariga sabab bo‘ladi. Bunday vaziyatda o‘qituvchining yetakchilik roli sezilmaydi.  

6. Qaysarlik modeli. Bunday hulqli o‘qituvchi o‘quv mashg‘ulotlarida o‘zi bilgan 

didaktik qoidalarga amal qilaveradi, yangicha sharoitlarga moslashmaydi, mavjud real 

muomala vaziyatini anglamaydi, talabalarning tarkibi, yosh va etnik xususiyatlarini xisobga 

olmaydi natijada urinishlari bekorga ketadi pedagogik o‘zaro ta’sirning samarasi past 

bo‘ladi.       

7. Avtoritar (“Men- o‘zim”) modeli. Ta’lim- tarbiya jarayonida o‘qituvchi bosh figura va 

yagona xarakatlanuvchi shaxs. Savol va javoblar ham, mulohaza va dalillar ham undan 

chiqadi; ijodiy hamkorlik  o‘zaro ta’sir yo‘q ; talabalarning o‘quv-biluv faolligi juda past 

darajada. Natijada talabalar passiv tinglovchiga aylanib qoladi.  

8. Faol o‘zaro ta’sir(“Ittifoq”) modeli. Bunday xulqli o‘qituvchi ta’lim oluvchilar bilan 

muntazam dialogik muloqotda; talabalarning kayfiyatini ko‘tarib, tashabbuskorliklarini 

rag‘batlantirib boradi; muloqotda talaba bilan o‘qituvchi o‘rtasida ditansiya (farq) saqlangan 

xolda do‘stona o‘zaro ta’sir uslubi xukmron. Natijada o‘quv, tashkiliy, axloqiy muammolar 

birgalikda xal etiladi. O‘qituvchining bunday xulqi eng maxsuldor, samaradorlidir. 

Ta’lim- tarbiya jarayonida qulay (optimal) pedagogik muloqot o‘rnatishda quyidagicha 

kommunikativ usullardan foydalanish ma’qul  

1. Pedagogik muloqotga salbiy ta’sir qiladigan kommunikativ to‘siqlarni bartaraf etish 

usullari: 

- o‘quv mashg‘ulotida talaba bilan o‘qituvchi muloqoti paytida xatolardan qo‘rqmaslikka 

va muxitini yaratish;  

- dialogda talabaning qatnashganini, javob berishga uringanini qo‘llab quvvatlash;   

-  talabaning o‘qituvchiga, o‘rtoqlariga murojaat qilishini ma’qullash; 

 - o‘quvchi tashabbus ko‘rsatib, og‘zaki javoblar berishini rag‘batlantirish;  

- kamgap, kommunikativ nuqsonli o‘quvchining javob berishi, so‘zlashi uchun qulay 

imkoniyat,shart- sharoit yaratish;  

-o‘quv mashg‘ulotida ayrim talabalar o‘rtog‘ining ijodiy tashabbusini so‘ndiruvchi xatti- 

xarakatiga yo‘l qo‘ymaslik.  

2. Ta’lim jarayonida kommunikativ aloqaga qilishga yordam berish usullari: 

- so‘zlarni to‘g‘ri tanlash, nutqni to‘g‘ri tuzish paytida yordamlashish;  

- konkret muloqot paytida kommunikativ aloqa qilish norma va qoidalarining ma’nosini 

tushuntirish; 

- kommunikativ aloqa usullarini, so‘zlash va muomala texnikasini bevosita va bevosita 

o‘rgatish; 

- o‘qituvchi bilan dialogda zarur xollarda talabaning hulqi, hatti-xarakatlarini o‘rinli 

tanqid qilish; 

- talabaga bo‘lgan e’tiborni uning o‘qituvchi bilan dialogga kirishishini og‘zaki va 

boshqa vositalar bilan qo‘llab- quvvatlash; 

 - talaba vaziyatni tushunib, fikrlarini jamlab olishiga imkon yaratish. 

3. Talabalarning o‘quv- biluv tashabbuskorligini qo‘llab- quvvatlash usullari:  

- O‘quv mashg‘uloti jarayonida talabalarni o‘qituvchi bilan faol muloqot qilishda 

bevosita undash; 

- Tashabbus ko‘rsatgan talabalarni  guruh nima uchun rag‘batlantirilayotganini guruh 

jamoasi oldida asoslash;  

- Talabalarga namuna bo‘lishi uchun o‘z xatolarini tanqid qilish; yuqoridagi usullardan 

foydalanish ta’lim jarayonida o‘zining ijobiy samarasini beradi. 

